
     d Fasnachtsvärse 09 
      vo de Zibelegringe 
 

 
Ha my Nachbar gseh, mit ere Zytig im Muul: 
Säg mal, geit s no, fingsch du das cool? 
Nei, aber i wett mi drum de nid blamiere, 
muess für d Hundehalter-Prüefig trainiere. 
 

Mit Budget oder Prix Garantie 
choufsch z Glyche eifach chly günstiger y. 
Dä Trend chasch itz o bi de Parteie gseh: 
D BDP als Billiglinie vo der SVP. 
 

Bi mene Haar  bin i übercharet worde, 
vo so nere Yugo-Outoraser Horde. 
Dank em Herrgott isch zwar nüt passiert, 
dä hett no subito em Allah telefoniert. 
 

Dr Gygi u der Weibel wächsle ihri Pöschte, 
das füehrt bi Post u Bahn zu no meh Chöschte.  
Service Public nützt vor allem dene zwe: 
SP heisst für die halt Service Portmonnaie!  
 

Geng meh Dräck u Ghüder, alls gheisch a Bode, 
e Wägwärf-Gsellschaft, o im Wältall obe: 
D Astronaute-Frou laht e Täsche la liege,  
u hie unde tuet me d Schueh i Bush la flüge… 
 

Viel Zoff um d Stromproduktion vo der BKW;  
kes Chole-Chraftwärk, u Mühleberg o nümme meh? 
Das Öko-Gschtürm geit mer gruusig uf e Wecker: 
Wo isch z Problem? My Strom chunnt us em Stecker! 
 

Im Gspräch sy wieder mal d UBS-Chaos-Bänker. 
Umkehrt zur Swissair überchöme die no Gschänker. 
Statt Flugi gits jetz dicki Boni, bis übergnue, 
die chöi si drum besser under d Matratze tue. 
 

Mir wei die beschti Armee, seit dr Ueli nach syr Wahl, 
zu Land, zu Wasser, i der Luft, egal. 
Ou für d Marine tuet me jetz viel Stütz verbrate: 
Mit Volldampf i Chrieg gäge die Pirate! 
 

Dr Ghadafi wott wäg däm Schnuderi, sym Junge, 
vo der Schwiz subito Entschuldigunge.  
Diplomatisch geits derby um fuuli Eier,  
d Calmy Rey leit z nächste under ihre Schleier. 
 

Mys wysse Badchleid gfallt mer nümme. 
De gang doch i d Westside-Badi ga schwümme! 
Heisst das, i muess kes neus ga poschte? 
Ja klar, de wird’s rot, wüll dert alls tuet roschte!
  
 

 
 
Geng meh Schwobe, wo hie wei schaffe u huuse,  
ou dr Murer Ueli suecht öppis zum Pfuuse. 
Wi me hett ghört, isch e dütschi Frau jetz hei, 
drum wird z Bollige im Wald grad öppis frei…  
 

D Lise Zölch hett mit em Geri Bührer 
ou im Bett wieder en attraktive Führer.  
Sogar z Bärner Stüramt cha sech freue, 
wäge ihrem ryche Stür-Ma, däm neue. 
 

S Bundesamt für Energie befiehlt: Strom spare, 
u mit all den alte Glüehbire abfahre! 
Dä y-gspartnig Strom bruucht me de ganz elegant 
für Elektro-Öfeli, i de chalte Büro vo däm Amt. 
 

Statt Persone-Freizügigkeit hätt mänge, im Vertroue,  
lieber freizügigi Persone, vor allem Froue. 
U o kener schwarze Chräje, eso gruusigi, 
Lieber angeri Vögle, echly schnuusigi… 
 

Statt im Happy-Bett, liegt der Schori vo der SVP,  
bi de Wahle im Lotterbett mit der FDP. 
Är hett g meint, är syg e Starche u ne Grosse, 
doch der Nause hett ne zum Näscht us gschosse. 
 

Gemäss em neue Tierschutzgsetz 
darfsch Hamster nümm alleini ha, ab jetz. 
D Buure möchte, dass me das Gsetz o bruucht 
für die TV-Sändig: "Bauer, ledig, sucht…" 
 

Der Aarehang tuet me ume-pflüege u betoniere; 
für ne Park, wo es paar Bäre dörfe ga spaziere? 
Nei, chasch dänke, mir hei use-gfunde: 
S git es Atom-Ändlager vor Nagra dert unde. 

 
Das Riese-Business, wo d Euro 08 hätti sölle sy, 
isch nur e churzi orangi Wälle gsi, u schnäll verby. 
Nach der Ernüechterig wird wieder gschafft, 
u der Stapi trinkt o nümm Oranje-Saft…. 
 

Dr Bush ewägg, Blocher u Hügli Amts-enthobe; 
Ospel verschwunde, Köbi Kuhn ab-gschobe. 
Ou Fidel Castro u Sharon sy quasi nümme da;     
wie lang müesse mir dä Moritz u der Pascal no ha? 
  

Als Schwiizer hesch ID oder Pass, meh wär übertribe.   
EU-Bürger hingäge, wo hie bi üs tüe blybe, 
die hei 2 Päss: der eiget, u dä vor EU no.    
Üse Merz, dä hett sogar grad 5 neui übercho!   
 

Mir sy nume armi Schnitzelbänker, 
hei kener Salär u Boni wie die grosse Bänker. 
Tüe s jetz bim Sozialamt vo der Olibet probiere, 
mit fuule Sprüch cha me dert ganz schön kassiere.  
 

 

 


